
ATU-nun uşaq stomatologiyası 
kafedrasının müdiri, professor Rəna Əliyeva 
və kollektivi stomatologiya fakültəsinin 
dekanı, dosent Elmira Əliyevaya anası

TATYANA MİXAYLOVNANIN 

vəfatından kədərləndiklərini bildirir və 
dərin hüznlə başsağlığı verirlər.

Boksçumuz erməni  
rəqibinə qalib gəlib 

Azərbaycan boksçusu Əminə Tağı (50 kq) Ser-
biyanın Novi Pazar şəhərində yeniyetmələr ara-
sında keçirilən Avropa çempionatının finalında 
ermənistanlı Amest Afrikyanı məğlub edərək qızıl 
medala yiyələnib.

Əminə rəqibinə 4:1 
(29:28, 29:28, 29:28, 
27:30, 30:27) hesabı ilə 
qalib gələrək fəxri kür-
sünün ən yüksək pillə-
sinə qalxıb və şərəfinə 
Azərbaycan himni səs-
ləndirilib.

Digər qız boksçuları-
mızdan Cəmilə Muradlı 
(52 kq), Fidan Bəkərova 

(63 kq), Səma Abbasova (66 kq) gümüş, Aylin Nəzərova (46 
kq), Gülər Hüseynova (48 kq) və Zəhra Məmmədova isə 
(54 kq) bürünc medal qazanıblar. Beləliklə, qızlardan ibarət 
millimiz Avropa birinciliyini 1 qızıl, 3 gümüş və 3 bürünc 
medalla başa vurub.

Yarışın 6-cı günündə Səfdər Məmmədzadə (+80 kq) adı-
nı finala yazdırıb. O, yarımfinalda belaruslu Kirill Jukov- 
skiyə tam üstünlüklə qalib gəlib. Məmmədzadə həlledici 
görüşdə rusiyalı Boqdan Smolkinlə döyüşəcək.

Qeyd edək ki, oğlan boksçularımızdan daha öncə Qar-
daş Rəhimov (46 kq), Məhəmməd Rəsulov (50 kq), Raul 
Heydərli (54 kq), Şahin Aslanov (60 kq) və Haqverdi Həsə-
nov (63 kq) bürünc medala sahib olublar.

VTB çimərlik futbolu 
çempionudur 

Dünən Çimərlik futbolu üzrə Azərbaycan Su-
perliqasının qalibi müəyyənləşib. Son turda “Mara-
fon” üzərində 7:4 hesablı qələbə qazanan VTB ölkə 
çempionu olub. “Marafon” isə yarışı ikinci pillədə 
başa vurub. “Dirçəliş”i 5:4 hesabı ilə məğlub edən 
“Çinar Zəngilan” bürünc mükafat əldə edib.

13 qola imza atan Elgün Abbaslı (“Çinar Zəngilan”) tur-
nirin ən məhsuldar oyunçusu üçün ayrılan mükafata yiyələ-
nib. Ən yaxşı qapıçı Elçin Qasımov (VTB), ən yaxşı oyunçu 
isə Orxan Məmmədov (“Marafon”) seçilib.

Qeyd edək ki, Superliqanın qalibi Azərbaycanı “Euro 
Winners Cup”ın əsas mərhələsində təmsil edəcək. Gümüş 
mükafatçı “Marafon” isə bu yarışın pley-offu sayılan “Euro 
Challengers”ə qatılacaq.

Fil Dişi Sahilindən  
“Qəbələ” klubuna

“Qəbələ”nin yeni transferi, Fil Dişi Sahilindən 
olan futbolçu Adriel Ba Loua Azərbaycanı çox 
bəyənib: “Azərbaycanın çox yaxşı insanları var. 
Komandamızda da hələlik hər şey qaydasındadır. 
Əvvəllər Azərbaycan haqqında məlumatım yox 
idi. “Qəbələ”dən dəvət gəldikdən sonra araşdır-
dım, hər şeyi götür-qoy etdim və sonda qərarımı 
verdim. Burada olmaq çox xoşdur. Azərbaycan və 
Qəbələ gözəldir”.

Qeyd edək ki, klub Adriel Ba Loua ilə 1 illik müqavilə 
imzalayıb.

M.HACIXANLI  
XQ 

Çimərliklərdə su  
28 dərəcə olacaq

Bu gün ölkəmizdəki çimərliklərdə 
şimal-qərb küləyi günün ikinci yarı-
sında arabir güclənəcək. Bu barədə 
mətbuata Milli Hidrometeorologiya 
Xidmətindən məlumat verilib.

Bildirilib ki, dəniz suyunun tempera-
turu şimal çimərliklərində (Sumqayıt, No-
vxanı, Pirşağı, Nardaran, Bilgəh, Zaqulba) 
26-27, cənub çimərliklərində: (Türkan, 
Hövsan, Sahil, Şıx) 27-28 dərəcə isti ola-
caq.

Süni intellekt həkimlik edir...
Süni intellektin səhiyyəyə inteqrasiyası 

tibb sahəsində son illərin ən diqqətəlayiq ye-
niliklərindəndir. Bu texnologiya tibbi xidmət-
lərin keyfiyyətini artırmaqla yanaşı, onların 
daha əlçatan olmasına və səhiyyənin dayanıq-
lılıq səviyyəsinin yüksəlməsinə töhfə verir. Ar-
tıq dünyanın bir çox ölkələrində süni intellekt 
sistemləri tibbi müalicə proseslərinin ayrıl-
maz hissəsinə çevrilir. 

Tətbiq imkanları geniş olan bu texnologiya 
diaqnostikadan cərrahiyyəyə, tibbi məsləhət-
ləşmələrdən reabilitasiya proseslərinə qədər 
sahələri əhatə edir. Süni intellektin səhiyyədə ən 
diqqətçəkən tətbiq sahələrindən biri vaxtında qərar 
verməkdir. Bu, pasiyentin təqdim etdiyi simptom-
lar, tibbi tarixçə və analiz nəticələri əsasında xəstə-
liyin diaqnozunu formalaşdırmaqda həkimə yardım 
edir. Sürətli və dəqiq analiz bacarığına malik olan 
süni zəka səhvlərin sayını azaldır, xəstənin vaxtında 
düzgün müalicə almasını təmin edir.

Qeyd edək ki, süni intellektin ən mühüm tətbiq 
sahələrindən biri də cərrahiyyədir. Beyin cərrahiy-
yəsi dəqiqlik tələb edən və zəhmətli əməliyyatdır. 
Belə ki, cəmi bir millimetrlik şişi yanlış çıxarmaq 
xəstəni dərhal öldürə bilər. Beyinin mərkəzində yer-
ləşən hipofiz vəzini zədələməkdən də çəkinmək va-
cibdir. O, orqanizmin bütün hormonlarını idarə edir 
və onunla bağlı hər hansı problem korluğa səbəb 
olur. Ona görə də əməliyyat dəqiqlik tələb edir. Bu 
sahədə robot texnologiyaları köməyə gəlir və yük-
sək dəqiqliklə müdaxilə imkanları yaradır. Ənənəvi 
cərrahiyyə ilə müqayisədə, robot yardımlı əməliy-
yatlar daha az invaziv olur, bu isə pasiyent üçün 
daha az qan itkisi və qısa bərpa müddəti deməkdir. 
Çünki əməliyyatdan əvvəl süni intelekt sistemi cər-
rahın tibbi qeydlərini analiz edir, oxşar hallar üzrə 
mövcud məlumat bazasını araşdırır və cərrahın qə-
rarvermə prosesinə real vaxtda yardım edir.

Süni intellekt həm də toxuma hüdudlarını daha 
dəqiq müəyyənləşdirmək, ən uyğun cərrahi alətləri 
seçmək və əməliyyatın gedişində riskləri qabaqca-
dan proqnozlaşdırmaq kimi üstünlüklərə malikdir. 
Artıq süni intellektin iştirakı ilə beyin əməliyyatları 
uğurla həyata keçirilir. 

Onu da qeyd edək ki, hazırda xərçəngin pato-
loji görüntülərini ətraflı “oxuya bilən” çoxyönlü 
süni intellekt modeli fəaliyyət göstərir. Belə ki, 
bu modeli “SenseTime” şirkətinin tədqiqatçıla-
rı ərsəyə gətiriblər. Onlar bunun üçün təxminən 
300 min rəqəmsal patoloji təsvirdən istifadə edib-
lər. Çoxyönlü süni intellekt modeli 20-dən artıq 
orqanı analiz edə bilir. Həmçinin buraya xərçəng 
təsnifatı, lezyonların tanınması, çoxsaylı xərçəng 
və biomarkerlərin qiymətləndirilməsi də daxildir.  
“PathOrchestra” adlandırılan çoxyönlü süni intel-
lektin tətbiqi 50-yə yaxın xərçəng hadisəsində 95 
faizdən çox dəqiqliklə diaqnoz qoyub.

Maraqlıdır ki, bəzi beyin metastazlarının adi 
üsullarla müəyyən edilməsi çətin olan erkən mər-

hələlərdə süni intellektin köməyi yerinə düşür. 
Niderland Xərçəng İnstitutu ilə “Robovision He-
althcare” şirkətinin birgə apardığı tədqiqat göstərib 
ki, süni intellekt beyin MRT skanlarında indiyədək 
asanlıqla nəzərdən qaça bilən kiçik şişləri yüksək 
dəqiqliklə müəyyən edə bilir.

Bu inkişafın əhəmiyyətini artıran amillərdən 
biri də şişlərin tezliyidir. Beyin metastazları mərkə-
zi sinir sistemində ən geniş yayılmış şiş növüdür. Bu 
cür şişlər böyüklərdə xərçəng xəstələrinin təxminən 
17 faizində rast gəlinir. Lakin onların erkən mər-
hələdə aşkarlanması olduqca çətindir. Şişlər adətən 
3 millimetrdən kiçik ölçüdə yaranır və sürətlə böyü-
yə bilir. Tək bir MRT skanı zamanı əldə edilən yüz-
lərlə şəkil arasında bu ölçüdə törəməni insan gözü 
ilə fərqləndirmək həmişə mümkün olmur. Lakin 
“Radiology” jurnalında dərc edilən tədqiqata görə, 
süni intellektlə bu çətinlik aradan qaldırılmaq üz-
rədir. “Robovision Healthcare” tərəfindən hazırla-
nan “BrainMets.ai” adlı süni intellekt sistemi MRT 
şəkillərində kiçik leziyaları belə yüksək dəqiqliklə 
“tanıya bilir”. Sistemin ümumi həssaslığı 97,4 faiz 
təşkil edir. Uğur nisbəti şişlərin ölçüsündən asılı 
olaraq dəyişsə də, nəticələr, ümumiyyətlə, olduq-
ca təsirlidir. Bu göstəricilər adi üsullarla asanlıqla 
nəzərdən qaça bilən kiçik ölçülü metastazların belə 
indi daha erkən mərhələdə müəyyən edilə biləcəyi-
ni sübut edir. 

Statistik məlumatlar da yeni texnologiyaların 
effektivliyini sübut edir. Araşdırmalara görə, süni 
intellektlə dəstəklənən robot yardımlı əməliyyat-
lardan sonra xəstələrin stasionarda qalma müddəti 
orta hesabla 21 faiz azalır. Bu isə xəstə üçün daha 
qısa bərpa dövrü, həm də səhiyyə sistemi üçün daha 
az xərc deməkdir. Ortopediya sahəsində aparılan 

bir tədqiqatda 379 nəfər üzərində həyata keçirilən 
əməliyyatların nəticələri göstərib ki, süni intellektin 
tətbiqi ilə komplikasiya (baş verməsi qabaqcadan 
müəyyən edilə bilməyən fizioloji ağırlaşmalar-red.) 
halları ənənəvi üsullara nisbətən 5 dəfə az müşahidə 
olunub.

Hazırda tibb texnologiyalarında “Da Vinci” və 
“Heartlander” kimi robotlar xüsusi yer tutur. “Da 
Vinci” robotu artıq dünyanın bir çox klinikasında 
mürəkkəb cərrahi əməliyyatların icrasında istifadə 
olunur. Bu sistem həkimə yüksək dəqiqlik, sabitlik 
və nəzarət imkanı verir. “Heartlander” isə miniatür 
ölçülərinə baxmayaraq, ürək səthində və sinə boş-
luğunda incə müdaxilələrin həyata keçirilməsin-
də əvəzsizdir. Bu tip texnologiyalar insanın əli ilə 
mümkün olmayan incə və dəqiq müdaxilələri asan-
lıqla həyata keçirə bilir.

Tibb sahəsində tətbiq olunan texnologiyala-
rın maliyyə dəyəri də diqqətəlayiqdir. Hazırda 
təxminən 40 milyard dollar dəyərində qiymətlən-
dirilən bu sektor yalnız gəlir gətirən sahə deyil, 
eyni zamanda səhiyyə xidmətlərinin davamlı və 
qənaətli inkişafına yönəlmiş strateji bir addımdır. 
Sonda qeyd etmək olar ki, süni intellekt və robot 
texnologiyalarının səhiyyəyə inteqrasiyası sadəcə 
texnoloji yenilik deyil, bu, səhiyyənin mahiyyətcə 
yenidən formalaşması deməkdir. Bu texnologiyalar 
təkcə həkimlərin işini asanlaşdırmır, həm də pasi-
yentlərin həyat keyfiyyətini yüksəldir, səhiyyənin 
daha ədalətli və effektiv olmasına zəmin yaradır. 
Gələcəyin səhiyyəsi artıq bu gündən başlayır.

Hazırladı:  
Pünhan ƏFƏNDIYEV  

Yer planetinin “əkiz qardaşı”
NASA planetimizdən 154 işıq ili uzaqlıqda 

təkrarlanan siqnalı yanıb-sönən kimi görünən 
sirli “super-Yer” planeti kəşf edib. BBC xəbər 
verir ki, “TOI-1846 b” adlandırılan planetin 
ölçüsü Yerdən, demək olar ki, ikiqat, kütləsi isə 
4 dəfə böyükdür. O, hər 4 gündən bir kiçik, so-
yuq qırmızı cırtdan ulduzun ətrafında dövr edir. 
Planet ulduzun işığında qəribə, təkrarlanan 
enişlərə səbəb olur ki, bu da ilk dəfə NASA-nın 
TESS kosmik teleskopu hər ilin mart ayında 
qaralma modelini müşahidə edən zaman elm 
adamlarının diqqətini çəkən bir siqnaldır.

İndi həm kosmosda, həm də yerüstü teleskoplar-
dan istifadə edən bir qrup astronom tərəfindən təs-
diqlənən “TOI-1846 b” Yer kimi kiçik, qayalı planet-
lər və Neptun kimi daha böyük, qazla zəngin planetlər 
arasında nadir bir kateqoriya olan “radius boşluğu” 
adlandırılan kateqoriyaya daxil edilir.

Planetin səthinin təxmini istiliyinin 315 dərəcə 
Selsi olmasına baxmayaraq, tədqiqatçılar onun hələ də 
su saxlaya biləcəyini deyirlər. Bu göy cisminin möh-
kəm qayalı nüvəyə, sıx buz təbəqəsinə və potensial 
olaraq hətta dayaz okeana və ya nazik atmosferə ma-

lik olduğuna inanılır. Ev sahibi ulduz isə “qırmızı cırt-
dan”dır, onun ölçüsü və kütləsi Günəşdən təxminən 
40 faiz kiçikdir.

NASA alimləri ümid edirlər ki, “James Webb” 
kosmik teleskopu tezliklə infraqırmızı işıqdan istifadə 
edərək atmosferini öyrənmək üçün “TOI-1846 b”ni 
hədəf alacaq. Əlverişli şəraitdə bu teleskop su buxarı, 
metan, karbon qazı və ya digər qazların əlamətlərini 
aşkar edə biləcək.

Əsasən yağmursuz və günəşli hava...
Milli Hidrometeorologiya Xidmətindən mət-

buata bildirilib ki, bu gün Bakıda və Abşeron 
yarımadasında hava şəraitinin əsasən yağmur-
suz keçəcəyi gözlənilir. Şimal-qərb küləyi günün 
ikinci yarısında arabir güclənəcək.

Havanın temperaturu gecə 21-26° isti, gündüz 
33-37° isti olacaq. Atmosfer təzyiqi normadan aşağı 
753 mm civə sütunu, nisbi rütubət isə gecə 60-70 faiz, 
gündüz 35-40 faiz olacaq.

Azərbaycanın rayonlarında havanın əsasən yağ-
mursuz keçəcəyi gözlənilir. Lakin gündüz bəzi dağlıq 
və dağətəyi rayonlarda qısamüddətli leysan xarakterli 
yağış yağacağı, şimşək çaxacağı, dolu düşəcəyi ehti-
malı var. Arabir duman olacaq. Şərq küləyi bəzi yer-
lərdə arabir güclənəcək.

Havanın temperaturu gecə 22-27° isti, gündüz 36-
40° isti, dağlarda gecə 15-20° isti, gündüz 28-32° isti 
olacaq.

Q.QASIMOV  

